
Liy pou Jwenn Enfòmasyon sou 
Lwaye (718) 739-6400

#24 Major Capital Improvement, MCI (Gwo Amelyorasyon Enpòtan)
Kesyon ak Repons

Andrew M. Cuomo, Gouvènè YON PIBLIKASYON BIWO ADMINISTRASYON LWAYE
DIVIZYON LOJMAN AK RENOUVÈLMAN KOMINOTE

BIWO ADMINISTRASYON PRI LWAYE

 FÈY ENFÒMASYON

                                        

	 Kisa yon MCI ye?

Lè pwopriyetè yo fè amelyorasyon oswa enstalasyon nan yon bilding ki depannde lwa sou estabilizasyon pri 
lwaye oswa lwa sou kontwòl pri lwaye, yo kapab aplike nan Division of Housing and Community Renewal 
(Divizyon Lojman ak Renouvèlman Kominote) pou yo jwenn apwobasyon pou ogmante pri lwaye lokatè yo 
dapre vrè frè amelyorasyon oswa enstalasyon an ki verifye.  Kèk egzanp atik MCI gen ladan aparèy pou chofe 
dlo, fenèt, re-enstalasyon fil elektrik, plonbri ak twati.

Pou kalifye kòm yon MCI, amelyorasyon an oswa enstalasyon an dwe:

	    1. ka depresye dapre Kòd Internal Revenue (Depatman Revni), ki pa reparasyon òdinè;
	    2. se pou operasyon, konsèvasyon ak antretyen bilding nan;
	    3. nan avantaj tout lokatè yo dirèkteman oswa endirèkteman; epi,
	    4. �satisfè kondisyon ki anplas nan kalandriye diredvi ki endike nan Rent Regulations (Règleman Pri Lwaye) ki 

anvigè.

Pou kalifye pou yon ogmantasyon pri lwaye, MCI dwe se yon nouvo enstalasyon epi pa yon reparasyon nan 
ansyen ekipman. Kèk pwosedi kalifye kòm MCI tou, tankou "rejwentman" yon bilding.  Fèy Enfòmasyon 
#33, "Kalandriye Diredvi" gen ladan yon lis pasyèl enstalasyon ki kalifye pou ajisteman pri lwaye nan MCI.  
Pwopriyetè yo dwe depoze tout aplikasyon pou ajisteman pri lwaye nan MCI nan dezan apre enstalasyon an.  

	
		
      Kijan yon pwopriyetè aplike pou yon MCI epi ki kalite dokiman ki nesesè?

Yon pwopriyetè dwe depoze yon APLIKASYON PWOPRIYETÈ POU OGMANTASYON PRI LWAYE 
DAPRE GWO REPARASYON ENPÒTAN (fòm DHCR RA-79) ki disponib nan Biwo Pri Lwaye Minisipalite 
DHCR oswa nan biwo prensipal ki nan Gertz Plaza, 92-31 Union Hall Street, Jamaica, NY 11433, oswa sou 
sitwèb DHCR.

Nou ankouraje pwopriyetè ti bilding yo pou yo kontakte Inite SBO DHCR pou yo jwenn èd teknik anvan yo 
depoze aplikasyon yo.  Tout pwopriyetè yo ak jeran ki nan koperativ/sosyete kondominyòm dwe revize 
Enstwiksyon ki nan MCI (Enstwiksyon RA-79) avèk anpil atansyon pandan y ap ranpli fòm aplikasyon an 
(RA-79) paske enstwiksyon yo pi detaye pase Fèy Enfòmasyon sa a, ki gen enfòmasyon jeneral yo.

	 Fòm aplikasyon pwopriyetè ranpli a dwe endike:
1.	 yon lis travay ki fèt;
2.	 sètifika pwopriyetè a ak kontraktè yo bay konsènan frè travay la ak dat travay la te kòmanse ak dat li 

te fini;
3.	 prèv peman an;
4.	 kopi tout apwobasyon ki nesesè nan ajans gouvènman ki aplikab pou travay la fèt;
5.	 yon konfimasyon antretyen sèvis yo ak yon lis lokatè avèk sitiyasyon pri lwaye kontwole yo apa.

Sitwèb: www.nyshcr.org
Imèl: rentinfo@nyshcr.org

	 Kijan DHCR travay sou yon aplikasyon MCI?

1.	 Lè yon pwopriyetè soumèt yon aplikasyon pou MCI, DHCR ap fè lokatè yo konnen sa epi l ap 
bay lokatè yo yon posiblite pou yo soumèt repons alekri pou aplikasyon an.  Lokatè yo ap resevwa 
enstwiksyon pou yo fè kòmantè sou enstalasyon ki konsène a (yo) jan sa posib yon fason espesyal.  
Lokatè yo kapab mande plis tan pou yo bay repons pou aplikasyon an.  

2.	 Pwopriyetè a ka konsève yon kopi aplikasyon an ansanm avèk tout dokiman sipò yo nan lokal li 
yon fason pou lokatè yo ka egzamine li.  Men, yon kopi konplè aplikasyon MCI ansanm avèk tout 
dokiman sipò yo ap toujou disponib nan DHCR pou lokatè yo revize depi yo fè demann lan alekri.  
DHCR ap revize aplikasyon an, l ap konsidere repons lokatè yo epi li ka mande lòt dokiman si li kwè 
sa nesesè.

3.	 Lè DHCR fin travay sou aplikasyon an, DHCR ap bay yon lòd swa pou akòde yon ogmantasyon 
pri lwaye pou kantite lajan total pwopriyetè a mande a, yon pati nan kantite lajan an, oswa pou 
bay refi pou demann lan.  DHCR ap voye avi ba pwopriyetè a ak lokatè yo konsènan kantite lajan 
ogmantasyon pri lwaye a pou chak chanm ak modalite asosye yo nan yon lòd alekri. Ogmantasyon 
pri lwaye a se yon diplis pèmanan nan pri lwaye a. 

	 Èske DHCR ap konsidere repons lokatè a ki endike enstalasyon an gen defo?

1.	 Si enstalasyon an te resevwa apwobasyon obligatwa nan yon lòt ajans gouvènman, n ap konsidere 
repons lokatè a men sa ka lakòz nou bay refi pou aplikasyon an.  Nan ka konsa, nou ka bay lokatè yo 
referans pou yo ale nan lòt ajans gouvènman pou aksyon kòmsadwa.

Egzanp: �Nan Vil New York, enstalasyon aparèy pou chofe dlo, plonbri ak re-enstalasyon fil egzije 
apwobasyon Department of Buildings (Depatman Konstwiksyon).

2.	 Si enstalasyon an pa t egzije apwobasyon nan yon lòt ajans gouvènman, pwopriyetè a kapab bay 
yon repons pou plent lokatè yo depi li soumèt yon deklarasyon sou sèman yon achitèk oswa enjenyè 
lisansye fè pou endike enstalasyon an pa gen defo.  Lokatè yo kapab konteste deklarasyon sou 
sèman an depi yo soumèt yon deklarasyon a omwen 51% lokatè ki te fè premye plent lan, ki endike 
enstalasyon an toujou gen defo oswa lokatè yo kapab soumèt yon kont-deklarasyon sou sèman 
yon achitèk oswa yon enjenyè lisansye fè.  Deklarasyon sou sèman an dwe gen siyati orijinal ak so 
pwofesyonèl achitèk la oswa enjenyè a, men pa yon kopi.  

DHCR ap konsidere deklarasyon omwen 51% lokatè ki te fè premye plent lan oswa kont-deklarasyon 
sou sèman lokatè yo lè l ap deside si pou li apwouve aplikasyon pou MCI oswa si pou li bay refi pou 
aplikasyon an.  DHCR ka fè yon enspeksyon pou ede jwenn desizyon li.

Egzanp: Enstalasyon fenèt, twati ak pòt lòbi pa bezwen apwobasyon nan lòt ajans gouvènman.

	 Kijan dosye depans yo ta dwe konsève pou MCI?

Pou fasilite nou travay pi vit sou aplikasyon an, nou ankouraje pwopriyetè yo toutbon pou yo peye tout frè pou 
MCI yo avèk chèk.  Si yo fè peman avèk lajan kach pou depans MCI ki akseptab, depans yo dwe sipòte avèk 
dokiman kòmsadwa. Nenpòt MCI pwopriyetè a reklame dwe sipòte avèk dokiman kòmsadwa ki ta dwe gen 
ladan omwen youn nan dokiman sa yo: chèk anile (yo) anmenmtan avèk reyalizasyon travay la, resi bòdwo ki 
make peye okonplè anmenmtan avèk reyalizasyon travay la; kontra ki siyen, deklarasyon sou sèman kontraktè 
ki endike enstalasyon an te fèt epi peye okonplè.

   	 Èske vyolasyon yo ap afekte apwobasyon yon MCI?

DHCR kapab bay refi pou aplikasyon an okonplè oswa pou yon pati ladan, si pwopriyetè a pa antreteni tout 
sèvis obligatwa yo, oswa si gen vyolasyon danjere imedyatman nan moman an ki pa rezoud dapre nenpòt lwa 
minisipal, lwa konte, lwa Leta oswa lwa federal ki gen pou wè ak antretyen sèvis yo.  Sèten vyolasyon lokatè 
a lakòz ka jwenn eksepsyon.  Nou p ap apwouve yon MCI si DHCR jwenn asèlman ki pa rezoud sou bilding 
nan oswa si gen yon lòd DHCR te bay pou rediksyon pri lwaye nan tout bilding nan ki anvigè, dapre yon 
diminisyon nan sèvis yo.  DHCR ap travay vit sou nenpòt aplikasyon yon pwopriyetè depoze pou aplike pri 
lwaye a ankò.  Yon lokatè ki gen apatman li ki gen yon lòd ki anvigè pou rediksyon pri lwaye apa, dapre yon 
diminisyon nan sèvis yo ap jwenn egzanpsyon nan ogmantasyon pri lwaye nan MCI jouk lè DHCR aplike pri 
lwaye a ankò.	

	 Èske yon pwopriyetè kapab resevwa yon MCI si li te deja resevwa yon Rabè nan Taks J-51?

Wi, men, si pwopriyetè apatman ki nan Vil New York resevwa yon rabè nan taks (J-51) pou MCI, ogmantasyon 
pri lwaye a ap redui dapre yon pòsyon valè rabè nan taks la.  Pri lwaye a ap redui pou yon ti tan nan pwosedi 
MCI oswa nan yon lòt dat nan Pwosedi Modifikasyon Rabè nan Taks la.  Y ap aplike pri lwaye a ankò nan fen 
peryòd rabè nan taks la dapre yon lòd DHCR bay pou aplike pri lwaye a ankò pou apatman ki gen pri lwaye 
kontwole ak yon avi pwopriyetè a depoze pou apatman ki gen pri lwaye estabilize.

Kèlkeswa lè DHCR jwenn yon depans pwopriyetè a reklame ki bezwen lòt rechèch, DHCR ka mande pou 
pwopriyetè a bay dokiman siplemantè.  Kote prèv yo jistifye kòmsadwa, nou p ap apwouve diferans ant depans 
pwopriyetè a reklame a ak depans li jistifye a.

Si nou jwenn gen yon enterè ekite oswa yon idantite enterè ant kontraktè a ak pwopriyetè bilding nan, lè sa a 
nou ka mande prèv siplemantè pou depans ak peman, sitou sa ki asosye avèk enstalasyon an.

	 Ki kantite lajan pwopriyetè a kapab touche nan yon ogmantasyon pri lwaye nan MCI?

Pou apatman ki gen pri lwaye estabilize, ogmantasyon pri lwaye pwopriyetè a kapab touche nan nenpòt ane pa 
ka depase 6% pri lwaye lokatè a nan Vil New York ak 15% pri lwaye lokatè a deyò Vil New York nan moman li 
te depoze aplikasyon an.

Pou tout apatman ki gen pri lwaye kontwole, ogmantasyon pri lwaye pwopriyetè a kapab touche nan nenpòt ane 
pa ka depase 15% pri lwaye lokatè apati dat piblikasyon lòd la.

Pou apatman ki gen pri lwaye estabilize yo, gen yon fiti ogmantasyon pèmanan, ak yon ogmantasyon retwo-
aktif pou yon ti tan.  Pwopriyetè a kapab touche fiti ogmantasyon pèmanan an, ki vin pati nan pri lwaye legal 
la anvan.  Peman retwo-aktif yo se kantite lajan lokatè a dwe ant dat la ak dat piblikasyon lòd DHCR ki akòde 
MCI.  Yo aplike sèlman pou lokatè ki gen pri lwaye estabilize epi yo reprezante yon ogmantasyon pou yon ti tan. 
Pou apatman ki gen pri lwaye kontwole yo, pa gen pòsyon ki retwo-aktif.

Yon granmoun aje ki gen yon Senior Citizen Rent Increase Exemption, SCRIE (Egzanpsyon nan Ogmantasyon 
Pri Lwaye pou Granmoun Aje) ki valab, oswa yon moun andikape ki gen yon Disability Rent Increase 
Exemption, DRIE (Egzanpsyon nan Ogmantasyon Pri Lwaye pou Moun Andikape) ap jwenn egzanpsyon nan 
peman nenpòt pòsyon ajisteman MCI ki ta ogmante pri lwaye total la a plis pase 1/3 revni disponib total li.  
Men, lokatè SCRIE yo ak lokatè DRI yo dwe peye yon ogmantasyon nan depo garanti ki soti nan ogmantasyon 
pri lwaye nan MCI.

Si DHCR apwouve yon aplikasyon pou yon ogmantasyon pri lwaye ki baze sou yon MCI, pwopriyetè a ka 
ajiste pri lwaye a pandan dire yon kontra lwaye ki la deja sèlman si kontra lwaye a gen yon atik ki sitou bay 
pwopriyetè a otorizasyon pou fè sa.  Yon atik kontra lwaye a ta bay sa ki endike anba la a avèk satisfaksyon:  
"Pri lwaye ki endike nan kontra lwaye sa a ka ogmante oswa diminye avèk yon lòd DHCR oswa Komisyon 
Gid Pri Lwaye."

	� Kijan Amannman 2014 nan Kòd Pri Lwaye a afekte pwosesis dosye MCI ak ogmantasyon yo nan pri 
lwaye a?

•  DHCR pa gen otorizasyon ankò pou akòde ogmantasyon MCI pou ekipman pwopriyetè a enstale nan 
konvèsyon ant kontè prensipal ak kontè endividyèl (dirèk oswa sou-kontè).  

•  DHCR ap fè rechèch pa li pou vyolasyon "danjere" imedyat nan yon bilding lè pwopriyetè a soumèt yon 
aplikasyon pou MCI.  Si nou jwenn vyolasyon sa yo, n ap bay refi pou aplikasyon an epi pwopriyete a ka 
depoze aplikasyon an ankò nan 60 jou ansanm avèk yon dèle asosye sou egzijans pou depoze aplikasyon 
an nan 2 zan apre reyalizasyon travay la.

•  Yon pwopriyetè kapab touche pòsyon yon ogmantasyon pri lwaye nan MCI (pèmanan oswa pou yon ti tan) 
ki pwograme pou pwopriyetè a touche apre dat yon Lòd DHCR bay pou Rediksyon Pri Lwaye vin anvigè.  
Pòsyon sa a ap vin posib pou pwopriyetè a touche, pidevan sèlman, apati dat Lòd DHCR pou Aplike Pri 
Lwaye Ankò vi anvigè.	

  

	 Sous:
	 New York City Rent Stabilization Code (Kòd Vil New York pou Estabilizasyon Pri Lwaye), Seksyon 2522.4
	 Tenant Protection Regulations (Règleman pou Pwoteksyon Lokatè), Seksyon 2502.4
	� New York City Rent and Eviction Regulations (Règleman Vil New York pou Lwaye ak Degèpisman), 

Seksyon 2202.4
	� Règleman Eta New York pou Lwaye ak Degèpisman (New York State Rent and Eviction Regulations),  

Seksyon 2102.3

	 Kijan ogmantasyon MCI ap afekte nouvo kontra lwaye yo ak kontra renouvèlman yo?

Si yon (kèk) apatman vid oswa si li vin vid pandan aplikasyon pou MCI annatant, pwopriyetè a dwe fè 
nenpòt nouvo lokatè konnen pri lwaye lokatè yo pral ogmante si yo apwouve aplikasyon pou MCI. Si 
li pa endike ogmantasyon pri lwaye ki prevwa nan nouvo kontra lwaye a sa ap lakòz nou pa apwouve 
ogmantasyon MCI pou apatman sa a jouk lè lokatè a renouvle kontra lwaye a.  Si yon pwopriyetè reklame 
ogmantasyon pri lwaye san li pa bay bon jan avi pou sa, pwopriyetè a riske tonbe anba sanksyon pou 
twòp frè.

Atik yon nouvo kontra lwaye ki bay avi avèk satisfaksyon pou yon nouvo lokatè konsènan yon aplikasyon 
pou MCI ki annatant se kloz ki bay sa ki endike anba la a:  “Pwopriyetè a te depoze yon aplikasyon pou 
yon ogmantasyon pri lwaye nan DHCR dapre travay ki endike anba la a:_____________________, Rejis 
# ___________________. Si DHCR ta dwe bay yon lòd pou akòde ogmantasyon pri lwaye a, pri lwaye ki 
prevwa nan kontra lwaye sa a ap ogmante.”

 Pou jwenn plis enfòmasyon oswa èd, rele Liy Enfòmasyon DHCR, oswa ale 
nan Biwo Lwaye Minisipalite oswa Konte a.

